
“Azərbaycan Respublikası vətəndaşlarının müddətli 
həqiqi hərbi xidmətə çağırışı üzrə Mərkəzi Çağırış Komis-
siyasının tərkibi”nin və “2016-cı il iyulun 1-dən 30-dək 
müddətli  həqiqi hərbi xidmətə çağırılan çağırışçıların 
say bölgüsü”nün təsdiq edilməsi haqqında” Azərbaycan 
Respublikası Nazirlər Kabinetinin 2016-cı il 14 iyun tarixli 
229 nömrəli  Qərarında dəyişiklik edilməsi barədə

Azərbaycan Respublikası Konstitusiyasının 119-cu 
maddəsinin səkkizinci abzasını rəhbər tutaraq, Azərbaycan 
Respublikasının Nazirlər Kabineti qərara alır:

Azərbaycan Respublikası Nazirlər Kabinetinin 2016-cı il 14 
iyun tarixli 229 nömrəli Qərarının (Azərbaycan Respublikası-
nın Qanunvericilik Toplusu, 2016, № 6, maddə 1206; 2017,  
№ 2, maddə 316) 1-ci hissəsi ilə təsdiq edilmiş 1 nömrəli 
əlavə - “Azərbaycan Respublikası vətəndaşlarının müddətli 
həqiqi hərbi xidmətə çağırışı üzrə Mərkəzi Çağırış Komissiya-
sının tərkibi” aşağıdakı redaksiyada verilsin:

“Komissiyanın sədri
Azərbaycan Respublikası Səfərbərlik və Hərbi Xidmətə 

Çağırış üzrə Dövlət Xidmətinin rəisi

Komissiya sədrinin müavini
Azərbaycan Respublikası müdafiə nazirinin müavini
Komissiyanın üzvləri:
Azərbaycan Respublikası daxili işlər nazirinin müavini
Azərbaycan Respublikası fövqəladə hallar nazirinin müavini
Azərbaycan Respublikası ədliyyə nazirinin müavini
Azərbaycan Respublikası səhiyyə nazirinin müavini
Azərbaycan Respublikası təhsil nazirinin müavini
Azərbaycan Respublikası gənclər və idman nazirinin müavini 
Azərbaycan Respublikası Dövlət Sərhəd Xidməti rəisinin 

müavini
Azərbaycan Respublikası Prezidentinin Təhlükəsizlik 

Xidməti rəisinin müavini
İcbari Tibbi Sığorta üzrə Dövlət Agentliyinin İdarə Heyəti 

sədrinin müavini.”.

Əli ƏSƏDOV  
Azərbaycan Respublikasının  

Baş naziri

Novruz – həyatımızı təzələyən və  
gözəlləşdirən milli bayram

Novruz xalqımızın əsrlərdən bəri 
qoruyub saxladığı, çətin sınaqlar 
qarşısında belə dəyərini itirməyən ən 
əziz milli bayramıdır. Xalqımızın milli-
mənəvi dəyərlərini özündə ehtiva edən 
Novruz dostluq, bolluq, ruzi-bərəkət, 
xeyirxahlıq, barışıq, mehribanlıq, 
mərhəmət, milli birlik və həmrəylik 
rəmzi olaraq sevilir. Ümummilli lider 
Heydər Əliyevin Novruz bayramına 
olan doğma və qayğıkeş münasibəti 
bu qədim adət-ənənəmizin yenidən 
dirçəlməsinə və ümumxalq bayramına 
çevrilməsinə səbəb olmuşdur. 

Novruz növbəti gəlişi ilə də yurdu-
muza xeyir-bərəkət, elimizə yeni gün və 

təzə nəfəs, ömrümüzə təravət gətirir. Bu 
bayram əvvəlki illərdən fərqli olaraq, iki 
ildir ki, Azərbaycanda müdrik Preziden-
timiz, müzəffər Ali Baş Komandan İlham 
Əliyevin rəhbəriyi ilə əldə etdiyimiz 
Qarabağ Zəfərinin xoş əhval-ruhiyyəsi 
ilə qeyd olunur və hər kəsə ikiqat artıq 
sevinc bəxş edir.

Gəlişi ilə sevinc və şadlıq gətirən 
bahar bayramı, qoy, hər zaman 
dövlətimizə və xalqımıza yeni 
nailiyyətlər qazandırsın.

Dövlətimizin başçısı cənab İlham 
Əliyev başda olmaqla qalib xalqımızı, 
o cümlədən, həmkarlar ittifaqlarının 
hər bir üzvünü, eləcə də Vətəndən 
uzaqlarda yaşasa da bu əziz gündə 
bizimlə eyni təntənəni yaşayan, həmrəy 

olan soydaşlarımızı Novruz bayramı 
münasibətilə səmimi qəlbdən təbrik 
edirəm, hər kəsə möhkəm cansağlığı və 
uzun ömür diləyirəm.

Azərbaycan həmkarlar ittifaqlarının 
hər bir üzvünə baharın gətirdiyi yüksək 
quruculuq əhvalı şəraitində, məhsuldar 
fəaliyyət, tam təhlükəsiz əmək, normal 
istirahət arzulayıram. 

Əziz həmvətənlər, Novruz 
bayramınız mübarək olsun!

Səttar MÖHBALIYEV, 
Azərbaycan Həmkarlar İttifaqları 

Konfederasiyasının sədri,  
Milli Məclisin deputatı 

Vergi cinayətləri üzrə sübutların toplanmasının 
aktual problemləri, istintaq hərəkətlərinin 

tətbiqinə dair seminara yekun vurulub

Azərbaycan Respublikası Baş prokurorunun müvafiq 
sərəncamına əsasən, İqtisadiyyat Nazirliyi yanında 
Dövlət Vergi Xidmətinin Tədris Mərkəzi ilə birgə Xidmətin 

əməkdaşları üçün distant formada “Vergi cinayətləri üzrə sübutların 
toplanmasının aktual problemləri, istintaq hərəkətlərinin tətbiqi 
metodikası” mövzusunda birgə təlim keçirilib.

Baş Prokurorluğun mətbuat 
xidmətindən AZƏRTAC-a bildiriblər 
ki, təlimçi qismində tədbirə mərkəzin 
işçiləri ilə yanaşı, Dövlət Vergi 
Xidmətinin Tədris Mərkəzinin, Baş Pro-
kurorluğun Ədliyyə, gömrük və vergi or-
qanlarının, habelə Dövlət təhlükəsizliyi, 
fövqəladə hallar və sərhəd xidməti 
orqanlarının istintaq, təhqiqat və 
əməliyyat-axtarış fəaliyyətində qanun-
ların icrasına nəzarət idarələrinin və 
tabe prokurorluqlarının əməkdaşları 
cəlb ediliblər.

Təlimdə təhlil materiallarından və 
müasir informasiya-kommunikasiya tex-
nologiyalardan geniş istifadə etməklə, 
tədris proqramında nəzərdə tutulmuş 
mövzular üzrə 15 məşğələ vaxtında 
və səmərəli keçirilib, tədris edilmiş 
məşğələlərin əksəriyyətinin elektron 
mətni dinləyicilərə təqdim olunub.

Dinləyicilərin sayı 10 nəfər olmaqla, 
təlimdə Dövlət Vergi Xidmətinin Vergi 
Cinayətlərinin İbtidai Araşdırılması Baş 
İdarəsinin İstintaq və təhqiqat idarəsinin 
müstəntiqləri və Əməliyyat idarəsinin 
rəhbər işçiləri dinləyici qismində iştirak 
ediblər.

Bundan əlavə, “Azərbaycan Respub-
likası Baş Prokurorluğu və Azərbaycan 
Respublikasının Prezidenti yanında 
Dövlət İdarəçilik Akademiyası arasında 
əməkdaşlığa dair” imzalanmış Memo-
randuma əsasən təcrübə mübadiləsi 
məqsədilə təlimə, həmçinin Akade-
miyanın Hüquq kafedrasının müəllim 

heyətinin 14 üzvü müşahidəçi qismində 
qatılıb.

Təlimin yekununa dair müzakirələrdə 
dinləyicilər əldə etdikləri bilik və baca-
rıqlardan, müşahidəçilər isə tədrisin 
təşkilindən, seçilmiş mövzulardan 

və onların tədrisindən razılıqlarını 
ifadə ediblər. Baş Prokurorluqla 
tərəfdaş dövlət orqanları və ali təhsil 
müəssisələri ilə birgə bu qəbildən olan 
tədbirlərin keçirilməsi vahid istintaq 
təcrübəsinin formalaşmasına, tədris 
sahəsində fəaliyyətin səmərəliyinin daha 
da artırılmasına mühüm töhfələr verir.

Heydər Əliyev Fondunun təşəbbüsü ilə Masallıda  
1 saylı uşaq bağçası üçün yeni bina tikilib

Masallı rayonunda Heydər 
Əliyev Fondunun təşəbbüsü ilə 
tikilən 1 saylı uşaq bağçasının 
yeni binası martın 19-da – 
Novruz bayramı ərəfəsində 
istifadəyə verilib.

Bu uşaq bağçası 1939-cu ildə inşa 
olunub. 40 yerlik 2 qrupdan ibarət 
olan məktəbəqədər uşaq müəssisəsi 
uyğunlaşdırılmış binada fəaliyyət 
göstərib. Ötən müddət ərzində bağça-
nın binası fiziki cəhətdən köhnəliyindən 
və istifadəyə yararsız vəziyyətə 
düşdüyündən Heydər Əliyev Fondunun 
təşəbbüsü ilə 100 yerlik bağça binası 
inşa olunub. Tanışlıq zamanı qonaqlara 
məlumat verilib ki, 2 mərtəbəli  

1 korpuslu bağça binası zəruri mebel 
və avadanlıqlarla, kompüter kabineti və 
əyani vəsaitlərlə təchiz edilib.

Bağça binasında məşğələ, yataq, 
idman, əyləncə və musiqi otaqları, akt 
zalı var. Həyətyanı ərazidə abadlıq və 
yaşıllaşdırma işləri aparılıb.

Böyüyən nəslə qayğıdan razılıq 
edən bağçanın kollektivi və valideynlər 
yaradılan şəraitə görə Heydər Əliyev 
Fonduna minnətdarlıqlarını bildiriblər. 

Əli NƏCƏFXANLI, 
“Xalq qəzeti”nin bölgə müxbiri

Şamaxı rayonunda körpələr evi-uşaq bağçasının 
və yeni məktəb binasının açılışı olub

Martın 19-da Şamaxıda 
Heydər Əliyev Fondu tərəfindən 
Sabir qəsəbəsində inşa olunan 
körpələr evi-uşaq bağçasının 
və Ovçulu kəndində tikilən yeni 
təhsil ocağının açılışı olub.

Sabir qəsəbəsindəki körpələr 
evi-uşaq bağçası 1970-ci ildən 
fəaliyyət göstərir. Məktəbəqədər təhsil 
müəssisəsi 1968-ci ildə inşa olunmuş 
uşaq bağçasına uyğunlaşdırılmış yaşa-
yış binasında yerləşirdi. Bina ötən illər 
ərzində fiziki cəhətdən köhnəlmiş və 
istifadəyə yararsız vəziyyətə düşmüşdü. 

AZƏRTAC-ın bölgə müxbiri xəbər 
verir ki, Heydər Əliyev Fondu tərəfindən 
qəsəbədə körpələr evi-uşaq bağçası 
üçün yeni bina inşa edilib. 160 yerlik 
körpələr evi-uşaq bağçasında balaca-
lar üçün yataq və oyun otaqları, idman 
və musiqi zalları, tibb otağı və digər 
inzibati və texniki otaqlar mövcuddur. 
Məktəbəqədər təhsil müəssisəsi zəruri 
mebel və avadanlıqlarla tam təchiz 
edilib. Bağçanın həyətyanı ərazisində 
yenidənqurma və yaşıllaşdırma işləri 
aparılıb, uşaq əyləncə qurğuları, qruplar 
üçün söhbətgahlar quraşdırılıb.

Rayon icra hakimiyyətinin başçısı 
Tahir Məmmədovun, Heydər Əliyev 

Fondunun şöbə müdiri Elvin Aslanovun, 
valideynlərin, ziyalıların iştirakı ilə 
keçirilən açılış mərasimindəki çıxışlarda 
ölkəmizdə uşaqlara göstərilən dövlət 
qayğısından, Prezident İlham Əliyevin, 
Birinci vitse-prezident Mehriban 
Əliyevanın bu sahəyə diqqət və 
qayğısından danışıblar. Vurğulanıb ki, 
Şamaxının iri yaşayış məntəqələrində 

olan Sabir qəsəbəsində Novruz bayramı 
ərəfəsində istifadəyə verilən körpələr 
evi-uşaq bağçası üçün yeni bina fondun 
uşaqlar üçün ən gözəl hədiyyəsidir. 

Ovçulu kəndində Birinci Qarabağ 
müharibəsi şəhidi Babacan Alıyevin adı-
nı daşıyan tam orta məktəb üçün tikilən 
yeni bina da məktəblilərə gözəl bayram 
hədiyyəsi olub.

Kənd orta məktəbi 1975-ci ildə inşa 
olunan 200 şagird yerlik binada fəaliyyət 
göstərib. Ötən müddət ərzində məktəbin 
binası fiziki cəhətdən köhnəlmiş və 
istifadəyə yararsız vəziyyətə düşmüş-
dü. Bu səbəbdən Heydər Əliyev Fondu 
tərəfindən məktəb üçün 280 şagird 
yerlik yeni məktəb binası tikilib. Müasir 
arxitektura üslubunda 2 mərtəbəli, 5 

korpusdan ibarət məktəb zəruri mebel 
və avadanlıqlarla, fənn kabinetləri və 
laboratoriyalar əyani vəsaitlərlə tam 
təchiz edilib. Yeni tədris ocağında 
14 sinif otağı, fizika, kimya, biologiya 
laboratoriyaları, informatika, hərbi təlim, 
tibb otaqları, qızlar və oğlanlar üçün 
əmək təlimi otaqları, akt zalı, idman 
zalı və açıq idman meydançası var. 
Məktəbin həyətyanı ərazisində abadlıq 
və yaşıllaşdırma işləri aparılıb.

Açılış mərasimində iştirak edən 
qonaqlar vaxtilə bu məktəbdə təhsil 
almış dörd nəfər Qarabağ müharibəsi 
şəhidinin barelyefi qarşısında onların 
valideynləri ilə görüşüblər. Sonra təhsil 
ocağı ilə tanışlıq olub, idman zalında 
məktəblilərin voleybol yarışı izlənilib.

Yeni tədris ocağının akt zalında 
müəllimlər və kənd sakinləri ilə görüş 
keçirilib. Rayon icra hakimiyyətinin 
başçısı T.Məmmədov və Heydər Əliyev 
Fondunun şöbə müdiri E.Aslanov 
respublikamızda aparılan genişmiq-
yaslı tikinti-quruculuq işləri, həyata 
keçirilən infrastruktur layihələri, o 
cümlədən təhsilin maddi-texniki 
bazasının möhkəmləndirilməsi və bu 
sahədə Fondun gördüyü işlər barədə 
danışıblar. 

Kənd sakini İnqilab Rəcəbov çıxış 
edərək, rayonun ucqar kəndlərindən 
olan Ovçuluda məktəb üçün yaxşı 
şəraiti olan yeni binanın tikilməsinə 
görə ictimaiyyət adından Heydər Əliyev 
Fondunun rəhbərliyinə minnətdarlığını 
bildirib.

İşğaldan azad olunmuş ərazilərdə 
tikililərin müvəqqəti reyestrinin yara-
dılması və “İşğaldan azad olunmuş 
ərazilərdə tikililərin müvəqqəti reyest-
ri haqqında Əsasnamə”nin təsdiq  
edilməsi haqqında

“İşğaldan azad olunmuş ərazilərdə 
tikililərin müvəqqəti reyestri haqqında” 
Azərbaycan Respublikası Prezidentinin 
2021-ci il 12 avqust tarixli 1422 nömrəli 
Fərmanının 1.1-ci və 1.2-ci bəndlərinin 
icrasını təmin etmək məqsədilə 

Azərbaycan Respublikasının Nazirlər 
Kabineti qərara alır:

1. İşğaldan azad olunmuş ərazilərdə 
tikililərin müvəqqəti reyestri yaradılsın.

2. “İşğaldan azad olunmuş ərazilərdə 
tikililərin müvəqqəti reyestri haqqında 
Əsasnamə” təsdiq edilsin (əlavə olunur).

3. Azərbaycan Respublikasının 
İqtisadiyyat Nazirliyinə və Azərbaycan 
Respublikasının Mədəniyyət Nazirliyinə 
tapşırılsın ki, “Azərbaycan Respublikası-
nın işğaldan azad olunmuş ərazilərində 
müvəqqəti xüsusi idarəetmənin təşkili 

haqqında” Azərbaycan Respublikası 
Prezidentinin 2020-ci il 29 oktyabr 
tarixli 1170 nömrəli Fərmanının müvafiq 
olaraq 7.4-cü və 7.8-ci bəndlərinə uyğun 
apardıqları inventarlaşdırma işlərinin 
nəticələrini əks etdirən məlumatları 
1 (bir) ay müddətində Azərbaycan 
Respublikasının Dövlət Şəhərsalma və 
Arxitektura Komitəsinə təhvil versinlər.

Əli ƏSƏDOV  
Azərbaycan Respublikasının  

Baş naziri

Son sutkada Azərbaycanda COVID-19 
infeksiyasına 116 yoluxma faktı qeydə alınıb

Azərbaycanda yeni növ koronavirus (COVID-19) 
infeksiyasına son sutkada 116 yoluxma faktı qeydə 
alınıb, 235 nəfər müalicə olunaraq sağalıb.

Nazirlər Kabineti yanında operativ 
qərargahdan verilən məlumata görə, 
analiz nümunələri müsbət çıxan 4 nəfər 
vəfat edib.

İndiyədək ölkədə, ümumilikdə, 
791 min 404 nəfərin koronavirus 
infeksiyasına yoluxması faktı müəyyən 
edilib, onlardan 780 min 771 nəfər 
müalicə olunaraq sağalıb, 9 mın 651 

nəfər vəfat edib. Aktiv xəstə sayı 982 
nəfərdir.

Son sutkada yeni yoluxma halları-
nın müəyyənləşdirilməsi ilə əlaqədar 
5 min 144, bu günə qədər isə, 
ümumilikdə, 6 milyon 662 min 84 test 
icra olunub.

“Xalq qəzeti”

Qeyd: Qərara edilmiş əlavələrin tam mətni ilə www.nk.gov.az və  
www.xalqqazeti.com saytlarında tanış ola bilərsiniz.

Xalqımız xeyir-bərəkət, əminamanlıq diləklərinin timsalı 
olan daha bir Novruzu ümumxalq təntənəsi ilə qarşılayır. 
Novruz həyatımızı təzələyən və gözəlləşdirən bənzərsiz 

bir bayramdır. Quruculuq işlərimizə dinamizm və yeni hədəflər 
gətirən baharın gəlişi hər ailədə, bütövlükdə, cəmiyyətdə 
toy-bayram əhvalı yaradıb.

